Kariofillidlər yarımsinfi – Caryophyllidae
Qərənfil sırası – Caryophyllales
Sıraya 17 fəsilə daxildir ki, onlardan da dərman bitkilərinin öyrənilməsi sahəsində qərənfil-Caryophyllaceae, pencər-  Amaranthaceae, pərpərən-Portulacaceae, kaktus-Cactaceae və tərə-Cheno podiaceae fəsilələri daha maraqlıdırlar.
Tərə fəsiləsi – Chenopodiaceae
Fəsiləyə 100-dən artıq cins daxildir. Fəsilənin nümayəndələri içərisində çox geniş yayılan alaq – kosmopolit bitkilər vardır. Əksər növləri ot bitkiləridir, kolşəkilli, hətta Orta Asiya səhralarına xas olan özünəməxsus formalı kiçik ağacşəkilli nümayəndələrinə də (saksaul) rast gəlinir. 
Xarici görünüşcə fəsilənin bitkiləri bir o qədər nəzər cəlbedici deyillər və onların arasında dekorativ bitkilər, demək olar ki, yoxdurlar. Bir çox növlər üçün gövdə və budaqların üzvlü olması səciyyəvidir. Çox hallarda kökləri milşəkilli və budaqlı olurlar, lakin bəzi cinslərdə köklər şişkinləşmə, yoğunlaşma və ehtiyat qida maddələri toplayan orqana (çuğundur) çevrilməyə meyillilik göstərirlər. 
Yarpaqlarda yarpaqaltlığı yoxdur, forması isə çox müxtəlifdir (bizşəkilli və sərt xətvarı silindrşəkillidən tutmuş, enli, oval, ətli, tamkənarlı, dişli, bəzən də dərin olmayan dilimləyə qədər).
Yarpaq yerləşməsi növbəli, bəzən də qarşılıqlıdır (suprotivdir). Yarpaqların üzəri bəzi növlərdə ulduzşəkilli tükcüklərin və ya vəziciklərin əmələ gətirdikləri ağımtıl örtüklə örtülmüş olur. Bəzən yarpaqlar tikanlara çevrilir və ya reduksiya olunurlar (belə bitkilərdə fotosintez gövdələr tərəfindən həyata keçirilir).
Çiçəkləri xırda və solğun, diqqəti cəlb etməyən olub, aktinomorf quruluşa malikdirlər, ikicinsli və ya bircinslidirlər, çox hallarda sünbülşəkilli, salxımşəkilli və ya süpürgəyəbənzər çiçək qrupuna toplanmışlar. Ləçəklər və kasayarpaqcıqları 2-dən 5-ə qədər olub, az və ya çox dərəcədə bir-birlərinə bənzəyirlər və buna görə də çiçəkyanlığı bəsit kimi nəzərə çarpır. Erkəkciklər adətən kasayarpaqcıqlarına bərabər sayda olurlar. Onlar sərbəst yerləşir və ya əsası ilə birləşmiş şəkildə olurlar. Tozcuq kisələri çox zaman al-əlvan rənglərə (sarı, qırmızı, çəhrayı) boyanmış olur. Ginesey 24 meyvəyarpaqcığının bitişməsindən əmələ gələn psevdomonokarp quruluşludur. Yumurtalıq üstdür, nadirən altdır (çuğundur-Beta vulgaris), biryuvalıdır. Meyvəsi qoz və ya toxumca meyvədir.
Rixter şorangəsi (qarağanı) – Salsola Richteri və yarpaqsız öldürgən (anabazis) – Anabasis aphella bitkiləri dərman əhəmiyyətinə malikdir.
Rixter şorangəsi (qarağanı) boz qabıqlı və şirəli, növbəli, diyircəkşəkilli, ensiz (uc hissəsi iti, əsası ensiz) və adətən ağımtıl yarpaqları olan hündür kol və ya kiçik ağac bitkisidir. Çiçəkləri xırda, qonur olub, yarpaqların qoltuğunda tək-tək yerləşmiş və arakəsməli sünbüldən ibarət çiçək qrupu əmələ gətirmişlər. Meyvəsi qırmızımtıl qanadları olan (böyümüş çiçəkyanlığı) birtoxumlu fındıqcıqdan ibarətdir. Bu Orta Asiyanın endemik bitkisidir. Tərkibində hipertoniyanın müalicəsində və beyin damarlarının spazmı nəticəsində baş verən başağrıları əleyhinə tətbiq edilən alkaloidlər vardır.

Yarpaqsız öldürgən üzvlü, budaqlı, yarımkol, sukkulent bitkidir. Yarpaqları reduksiya olunub qına çevrilmişlər. Diqqəti cəlb etməyən solğun, xırda, ikicinsli çiçəkləri vardır. Çiçəkqrupu sünbülşəkillidir. Çiçəkyanlığı kasacığabənzər olub, 5 sərbəst yarpaqcıqdan təşkil olunmuşdur. Meyvələri giləmeyvəşəkillidir, qanadlıdır. Orta Asiyada, Qazaxıstanda, Şimali Qafqazda və Azərbaycanda bitir. Otunda anabazin alkaloidi vardır ki, o da nikotin turşusunun alınmasında və insektisid kimi istifadə edilir.

